
Mesa del Parlament

La Mesa del Parlament, en la sessió tinguda el 7 de juliol de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei 6/2015, del 13 de maig, d'harmonització del Codi civil de Catalunya, aprovada pel Ple del Parlament en la sessió del 6 de maig de 2015:

«LEI D’ARMONIZACION DETH CÒDI CIVIU DE CATALONHA

Preambul
Ath long des lèu ueit ans que van dera prumèra lei deth Còdi civiu de Catalonha (Lei 29/2002, deth 30 de deseme) ara Lei 25/2010, deth 29 de junhsèga, qu'apròve eth libre dusau, eth Parlament de Catalonha a aprovat cinc des sies libres qu'an de constituïr eth Còdi civiu de Catalonha. Ena detzau legislatura, ath delà, s’an iniciat es trabalhs deth libre siesau, relatiu as obligacions e es contractes, qu'a d’includir era regulacion des contractes especiaus e dera contractacion qu'afècte as consumidors.
Aguesta ampla òbra legislativa, bastida en tot seguir eth procediment articulat ena prumèra lei deth Còdi civiu de Catalonha, a estat possibla pr'amor qu'eth trabalh prelegislatiu s’a desvolopat simultanèament en desparièrs encastres. A viatges, totun, açò pòt auer afectat ara coeréncia de besonh deth resultat finau, autant en aspèctes terminologics coma en bères solucions de hons. Era practica professionau e era analisi doctrinau an ja identificat bèra ues d’aguestes disfoncions, e un bon prètzhèt legislatiu requerís hèr eth seguiment des normes promulgades e garantir-ne er assemblatge en ensems. Per açò, era fin d’aguesta lei ei amiar eth prètzhèt d’armonizacion der ensems deth Còdi civiu de Catalonha entà sauvar aguestes errances o omissions, e esvitar era produccion d’efèctes indesiradi pr'amor dera ambigüitat o era incompletesa dera redaccion de bèri precèptes. E tot sense damatge que, mès endauant,s’i hèsquen, s'ac cau, cambiaments de hons o qu'afècten ara regulacion establida, dempús d’ua reflexion suenhada sus es critèris de politica juridica e sus era incidéncia qu'es normes deth Còdi agen agut ena realitat juridica. De un aute costat, ei evident qu'encara calerà armonizar er ensems deth Còdi un viatge s’agen promulgat es contenguts fondamentaus deth libre siesau.
Aguesta lei modifique disposicions des libres prumèr, dusau, quatau e cincau deth Còdi, vist que prèviaments ja s’a tramitat ua iniciativa exclusivament concernenta ath libre tresau. Ath delà, se recupère entar ordenament juridic catalan ua norma reguladora dera vigor des leis, ahèr qu'auie estat regulat pera Lei 3/1982, deth 23 de març, mès que s’auie ometut en aprovar-se era actuament en vigor Lei 13/2008, deth 5 de noveme, dera presidéncia dera Generalitat e deth Govèrn. Tanben modifique era disposicion transitòria quatau dera Lei 10/2008, deth 10 de junhsèga, deth libre quatau deth Còdi civiu de Catalonha, relatiu as successions. Se tracte de modificacions que, en tèrmes generaus, non impliquen cambiaments drastics ena orientacion de politica juridica e que pretenen, en prumèr lòc, melhorar era seguretat juridica en tot esclarir punts a on s’auien metut dobtes sus era artenhuda o era eficacitat de determinadi precèptes.
Atau, s’i includissen es requisits dera interrupcion dera prescripcion e es efèctes qu'aguesta produsís tanben deth punt d’enguarda deth subjècte passiu dera pretension, e se corregís era omission sus eth depaus des compdes annaus dera tutèla un viatge s’an rendut ath jutge. Per un aute costat, se ratifique de manèra exprèssa era possibilitat d'extincion des censi per manca d’activitat deth censèr, ena linha dera Lei 6/1990, deth 16 de març, des censi, e deth dret tradicionau catalan, deuant es dobtes qu'era omission d’aguesta circonstància en article 565-11 auie pogut generar. Tanben s’a incorporat ua disposicion transitòria qu'esten era aplicacion deth nau precèpte as situacions anteriores. Era madeisha fin d’esclarir es dobtes an es modificacions en matèria d’usufructe constituït sus finques ipotecades, en çò que tanh ara durada deth dret de superfícia e sus era caducitat des pactes avantnupciaus en prevision dera ruptura s'es autrejants non contracten matrimòni abans d’un an. Atau madeish, a calgut esmendar era remission que se hège as normes matrimoniaus ena seccion dedicada ara extincion dera parelha establa, entà méter en relèu que s’apliquen es normes sus era aprobacion judiciau des acòrds artenhudi des deth cessament dera convivéncia e tanben es que permeten, jos cèrtes condicions, deishar-les sense efècte. E s’esclarís, mejançant era remission a çò que dispòse er article 233-4, que se non i a acòrd o aguest non ei aprovat, pertòque era determinacion judiciau des mesures previstes entara extincion dera convivéncia establa en parelha. De un aute costat, en encastre successòri s’a revisat era mencion exprèssa deth déuer der ereu que gaudís deth benefici d’inventari de sollicitar era declaracion de concors der eiretatge, e se remet ara, mès genericament, a çò qu'era legislacion concorsau dispòse sus aguesta matèria.
En apartat de disfuncions que calie esmendar, destaque era norma sus era commoriéncia, introdusida recentament, era literalitat dera quau modificaue es normes sus capacitat successòria. Era naua redaccion limite aquera disposicion as casi en qué dues persones cridades a succedir-se se morissen coma conseqüéncia d’ua madeisha causa o circonstància, sigue en un madeish accident de transit o per quinsevolhe aute motiu en qué andues s’i veiguen implicades. De manèra semblanta, se suprimís eth tèrme de caducitat deth dret deth cridat a acceptar o repudiar er eiretatge, donques qu'ena practica podie comportar era inaplicacion deth principi d’imprescriptibilitat dera accion de reconeishença deth títol d’ereu e, per estenduda, dera accion de demana d’eiretatge. Tanben s’a suprimit eth tèrme der article 568-6.a, qu'ère contradictòri damb es tèrmes qu'es articles 568-14.4 e 568-15.2 fixen entàs drets volontaris de tanteg e retracte, respectivament. E, en çò que hè ara ineficacitat des testaments en contèxtes de crisi matrimoniau, s’a constatat qu'era practica a dat exemples deth besonh d’incorporar era ineficàcia, en aguestes suposicions, des disposicions successòries hètes as parents deth consòrt o convivent, e garantir atau ua coeréncia enes solucions ara succession mejançant pacte successòri e ara succession testamentària. En aguest punt, eth limit fixat deth quatau grad resulte der acòrd damb çò qu'establís er article 423-9, encara que s’esten tanben as propèrs per coeréncia damb era fin dera norma.
Un darrèr grop de cambiaments a coma objectiu facilitar eth bon foncionament deth trafic juridic en tot simplificar bèri precèptes. En aguest apartat se pòden includir dus cambiaments. Eth prumèr se referís ath critèri establit entà avalorar es bens dadi qu'an estat alienadi o perdudi peth donatari, entara computacion legitimària. Eth dusau cambiament redusís era quòta deth laus enes casi que non s’age pactat.
En çò que hè ara anullacion d’assentaments registraus referents a fideïcomisi condicionaus, tanben s’a considerat qu'era disposicion transitòria quatau dera Lei 10/2008 fixaue requisits massa dificils d’arténher entà qui siguesse interessat en verificar se s’auie complit era condicion dera quau depenie era substitucion, especiaument era exigéncia que s’aportèsse eth certificat de mòrt deth fiduciari. Ara, per contra, era mòrt deth fiduciari se pòt acreditar per quinsevolhe miei de pròva. De un aute costat, tanben se permet era anullacion automatica un viatge transcorrut un tèrme de nauanta ans des dera venda dera finca, en quau, fòrça previsiblament, eth fiduciari s'aurà morit e se poderà conéisher, en conseqüéncia, se s’a hèt efectiva era condicion dera quau depenie eth fideïcomís.
Article 1. Addicion d’un article, eth 111-10
Se hig un article, eth 111-10, ath Còdi civiu de Catalonha, damb eth tèxte següent:
«Article 111-10. Vigor des leis
»1. Es leis de Catalonha entren en vigor un viatge an transcorrut vint dies des deth dia en qué an estat publicades integraument en Diari Oficial de la Generalitat de Catalunya, se non s’i dispòse de ua auta manèra.
»2. Era vigor des leis e des autes normes acabe quan son abolides per d'autes de posteriores de reng parièr o superior qu'ac declaren exprèssament.»
Article 2. Modificacion der article 121-11
Se modifique era letra b der article 121-11 deth Còdi civiu de Catalonha, que demore redigida dera manèra següenta:
«b) Eth començament deth procediment arbitrau relatiu ara pretension.»
Article 3. Modificacion der article 121-12
Se modifique er article 121-12 deth Còdi civiu de Catalonha, que demore redigit dera manèra següenta:
«Article 121-12. Requisits dera interrupcion
»Entà qu'era interrupcion dera prescripcion sigue eficaça s'an de complir es requisits següents:
»a) S'er acte que la interromp consistís en exercici dera pretension, cau que:
»Prumèr. Provengue dera persona titulara dera pretension o d’ua tresau persona qu'actue en favor d’un interès legitim e qu'age capacitat sufisenta.
»Dusau. Se hè deuant eth subjècte passiu dera pretension, abans que se consome era prescripcion.
»b) S'er acte qu'interromp era prescripcion consistís ena reconeishença deth dret ath quau se restaque era pretension o ena renóncia ara prescripcion en cors, a de provier deth subjècte passiu dera pretension.»
Article 4. Modificacion der article 121-14
Se modifique er article 121-14 deth Còdi civiu de Catalonha, que demore redigit dera manèra següenta:
«Article 121-14. Efèctes dera interrupcion
»Era interrupcion dera prescripcion determine que comence a córrer de nau e complètament eth tèrme, que se torne a computar dera manèra següenta:
»a) En cas d’exercici extrajudiciau dera pretension, des deth moment en qué er acte d’interrupcion devengue eficaç.
»b) En cas d’exercici judiciau dera pretension, des deth moment en qué era senténcia o era resolucion que met fin ath procediment devenguen fèrmes, o, s'aqueth non a prosperat per defècte processau, des deth madeish moment der exercici dera accion damb qué s’exigís era pretension.
»c) En cas d’arbitratge, des deth moment en qué se dicte eth laude, des deth desistiment deth procediment arbitrau o des dera finalizacion d’aguest pes autes causes qu'establís era lei.
»d) En cas de reconeishença deth dret as quau se restaque era pretension e en cas de renóncia ara prescripcion en cors, des deth moment en qué devenguen eficaci.»
Article 5. Modificacion der article 121-18
Se modifique er article 121-18 deth Còdi civiu de Catalonha, que demore redigit dera manèra següenta:
«Article 121-18. Suspension per rason dera mediacion
»1. Era sollicitud d’inici dera mediacion, hèta de conformitat damb era lei que la regule, suspen era prescripcion des pretensions des dera data en qué cònste era recepcion dera nomentada sollicitud peth mediador o eth depaus d'aguesta deuant era institucion de mediacion.
»2. S'en tèrme de quinze dies naturaus, a compdar dera recepcion o eth depaus dera sollicitud, non se signe er acte dera session constitutiva deth procediment de mediacion, se repren era computacion deth tèrme de prescripcion
»3. Era suspension se perlongue enquiara data dera signatura der acòrd de mediacion o, subsidiàriaments, era signatura der acte finau, o enquia qu'acabe era mediacion per bèra ua des causes qu'establís era lei que la regule.»
Article 6. Modificacion der article 121-19
Se modifique er article 121-19 deth Còdi civiu de Catalonha, que demore redigit dera manèra següenta:
«Article 121-19. Allegacion e efèctes dera suspension
»1. Era suspension dera prescripcion non pòt èster tenguda en compde d'ofici pes tribunaus, mès a d'èster allegada pera part a qui benefície, exceptat dera produsida enes supausats establidi per article 121-16.a, quan afècte a persones qu'encara son menores o que son incapaces.
»2. Eth temps pendent eth quau era prescripcion demore suspenuda non se compute en tèrme de prescripcion.»
Article 7. Modificacion der article 211-2
Se modifique er article 211-2 deth Còdi civiu de Catalonha, que demore redigit dera manèra següenta:
«Article 211-2. Commoriéncia e mòrt consecutiva derivada d’un madeish eveniment
»1. Era crida a ua succession o era transmission de drets en favor d’ua persona que depenen deth hèt qu'age suberviscut a ua auta sonque s'amien se se pròve aguesta subervivença. En cas contrari, se considère que s’an mòrt ath madeish temps e non i a succession o transmission de drets entre aguestes persones. 
»2. Sense damatge de çò qu'establís er apartat 1, se considère que s’an mòrt ath madeish temps quan i a unitat de causa o de circonstància que motiven es mòrts e entre andues mòrts an transcorrut mens de setanta dues ores.»
Article 8. Addicion d’un apartat ar article 222-31
Se hig un apartat, eth 5, ar article 222-31 deth Còdi civiu de Catalonha, damb eth tèxte següent:
«5. Es compdes an de demorar depausadi en çò de jutjat en qué se constituïc era tutèla.»
Article 9. Modificacion der article 227-3
Se modifique er apartat 4 der article 227-3 deth Còdi civiu de Catalonha, que demore redigit dera manèra següenta:
«4. Es successives aportacions a un auviatge protegit s'an de formalizar en escritura publica e era sua administracion s'a de subjectar ath que s’age establit ena escritura de constitucion, sense damatge de çò qu'establís er article 227-4.6 en matèria de modificacion des normes d’administracion.»
Article 10. Modificacion der article 231-20
Se modifique er apartat 1 der article 231-20 deth Còdi civiu de Catalonha, que demore redigit dera manèra següenta:
«1. Es pactes en prevision d’ua ruptura matrimoniau se pòden autrejar en capítols matrimoniaus o en ua escritura publica. En cas que siguen avantnupciaus, sonque son valids se s’autregen abans des trenta dies anteriors ara data de celebracion deth matrimòni, e vien caduqui d’acòrd damb çò qu'establís er article 231-19.2.»
Article 11. Modificacion der article 234-6
Se modifique er apartat 3 der article 234-6 deth Còdi civiu de Catalonha e s’i hig un apartat, eth 4, es quaus demoren redigidi dera manèra següenta:
«3. S’apliquen as acòrds includidi en ua proposicion de convèni e as artenhudi dehòra de convèni es articles 233-3 e 233-5, respectivament.
»4. Se non i a acòrd entre es convivents, s’aplique çò qu'establís er article 233-4.»
Article 12. Addicion d’un apartat ar article 422-13
Se hig un apartat, eth 4, ar article 422-13 deth Còdi civiu de Catalonha, damb eth tèxte següent:
«4. Aguest article tanben s’aplique as parents que sonque ac siguen deth consòrt o convivent, en linha dirècta o en linha collaterau laguens deth quatau grad, autant per consanguinitat coma per afinitat.»
Article 13. Modificacion der article 431-17
Se modifique er apartat 2 der article 431-17 deth Còdi civiu de Catalonha, que demore redigit dera manèra següenta:
«2. Coma excepcion a çò qu'establís er apartat 1, es eiretaments o es atribucions particulares hètes en favor deth consòrt o deth convivent en parelha establa, o des parents d’aguesti, vien ineficaci enes supausats que regule er article 422-13.1, 2 e 4, exceptat que s’age convengut çò de contrari o qu'açò resulte deth contèxte deth pacte.»
Article 14. Modificacion der article 451-5
Se modifique era letra d der article 451-5 deth Còdi civiu de Catalonha, que demore redigida dera manèra següenta:
«d) S'eth donatari a alienat es bens dadi o s'es bens s’an perdut peth tòrt deth donatari, se hig, ara valor liquida que resulte d’aplicar era norma dera letra a, era valor qu'auien es bens en moment dera alienacion o destruccion.»
Article 15. Modificacion der article 461-12
Se modifiquen era rubrica e er apartat 1 der article 461-12 deth Còdi civiu de Catalonha, que demoren redigidi dera manèra següenta:
«Article 461-12. Delacion e interpellacion judiciau
»1. Eth dret deth cridat a acceptar o repudiar er eiretatge non ei sometut a tèrme.»
Article 16. Modificacion der article 461-22
Se modifique er article 461-22 deth Còdi civiu de Catalonha, que demore redigit dera manèra següenta:
«Article 461-22. Concors der eiretatge
»Es disposicions sus responsabilitat der ereu pes deutes deth causant, derivada dera acceptacion der eiretatge, s’apliquen sense damatge de çò qu'establís era legislacion concorsau.»
Article 17. Modificacion der article 542-22
Se modifique er apartat 1 der article 542-22 deth Còdi civiu de Catalonha, que demore redigit dera manèra següenta:
«1. Es animaus domestics e es objèctes mòbles corporaus que, pes sues caracteristiques, possibilitat d’identificacion, estat de conservacion, foncion o destinacion economica, son abituaument possedidi per quauquarrés se pòden aquerir d’acòrd damb es requisits qu'establís aguest article.»
Article 18. Modificacion der article 561-1
Se modifique er apartat 2 der article 561-1 deth Còdi civiu de Catalonha, que demore redigit dera manèra següenta:
«2. Eth dret d’usufrut, en aquerò que non resulte deth títol de constitucion ne des sues modificacions, se regís pes disposicions d’aguest còdi.»
Article 19. Modificacion der article 561-13
Se modifique er apartat 1 der article 561-13 deth Còdi civiu de Catalonha, que demore redigit dera manèra següenta:
«1. Es usufructuaris de finques qu'èren ipotecades en constituïr-se er usufructe non an de pagar eth deute garantit damb era ipotèca.»
Article 20. Modificacion der article 564-3
Se modifique era letra a der apartat 2 der article 564-3 deth Còdi civiu de Catalonha, que demore redigida dera manèra següenta:
«a) Era durada deth dret de superfícia, que non pòt superar en cap de cas es nauanta nau ans.»
Article 21. Modificacion der article 565-11
Se modifique er article 565-11 deth Còdi civiu de Catalonha, que demore redigit dera manèra següenta:
«Article 565-11. Era extincion deth cens
»1. Eth cens s’extinguís per:
»a) Es causes generaus d’extincion des drets reaus.
»b) Redempcion.
»c) Era manca d’exercici des pretensions deth censèr pendent un tèrme de dètz ans.
»2. Era pèrta o expropriacion parciau dera finca non exempte de pagar era pension, exceptat qu'era pèrta afècte era major part dera finca, cas en quau se redusís proporcionaument era pension.
»3. Eth cens s'a de redémer necessàriaments en cas d’expropriacion forçada totau.
»4. S’aplique, entà anullar en Registre dera Proprietat es censi constituïdi per un tèrme determinat, çò qu'establís era legislacion ipotecària en çò que hè ara anullacion des ipotèques constituïdes en garantia de rendes o prestacions periodiques.»
Article 22. Modificacion der article 565-17
Se modifique er apartat 2 der article 565-17 deth Còdi civiu de Catalonha, que demore redigit dera manèra següenta:
«2. Era quòta deth laus, se non s’a pactat, ei der 1% en tot Catalonha.»
Article 23. Modificacion der article 568-6
Se modifique era letra a der article 568-6 deth Còdi civiu de Catalonha, que demore redigida dera manèra següenta:
«a) Eth tèrme de durada deth dret, que, se non se fixe, se compren qu'ei de quate ans, e eth tèrme deth sòn exercici, s'ac cau.»
Article 24. Modificacion der article 568-26
Se modifique er article 568-26 deth Còdi civiu de Catalonha, que demore redigit dera manèra següenta:
«Article 568-26. Preferéncia
Eth dret de torneria ei preferenciau a tot aute dret d’aquesiment legau, exceptat deth de coproprietaris.»
Article 25. Modificacion der article 568-27
Se modifique er apartat 4 der article 568-27, que demore redigit dera manèra següenta:
«4. Çò qu'establís aguest article se compren sense damatge de çò qu'establís er article 568-26 en relacion ara torneria e de çò qu'establissen es leis especiaus en relacion as retractes establidi en favor dera Generalitat, er Estat o es corporacions locaus.»
Article 26. Modificacion der article 569-42
Se modifique er apartat 2 der article 569-42 deth Còdi civiu de Catalonha, que demore redigit dera manèra següenta:
«2. Era ipotèca en garantia dera obligacion d’urbanizar qu'an de constituïr es promotors de plans urbanistics d’iniciativa particulara, d’acòrd damb era legislacion urbanistica, se pòt constituïr unilateraument e demore pendenta d’èster acceptada pera administracion actuanta coma ipotèca de maxímum.»
Disposicion addicionau. Modificacion dera Lei 10/2008
Se modifique er apartat 3 dera disposicion transitòria quatau dera Lei 10/2008, deth 10 de junhsèga, deth libre quatau deth Còdi civiu de Catalonha, relatiu as successions, que demore redigit dera manèra següenta:
«3. Es mencions en Registre dera Proprietat referents a fideïcomisi condicionaus se pòden anullar, sense besonh d’expedient de desliurança de cargues, enes casi següents:
»a) Se s’acredite, mejançant un acte de notorietat, er incompliment dera condicion, cada viatge qu'es hèts que lo produsissen se poguen acreditar per aguest miei.
»b) Se s’acredite, mejançant un acte de notorietat damb es pròves documentaus e testificaus pertinentes, qu'an transcorrut mès de trenta ans des dera mòrt deth fiduciari e qu'es sòns ereus o es sòns beneficiaris an possedit de manèra publica, pacifica e ininterrompuda es bens cargadi damb eth fideïcomís, a condicion que non cònste en Registre dera Proprietat cap d’inscripcion o anotacion en favor des fideïcomissaris tendenta a hèr efectiu eth sòn dret.
»c) A sollicitud deth proprietari dera finca, s'an transcorrut mès de nauanta ans des dera transmission dera finca peth fiduciari, a condicion que non cònste en Registre dera Proprietat cap d’inscripcion o anotacion tendenta a hèr efectiu eth dret des fideïcomissaris.»
Disposicion finau. Entrada en vigor
1. Aguesta lei entre en vigor ath cap de vint dies d’auer estat publicada en Diari Oficial de la Generalitat de Catalunya.
2. Era modificacion der apartat 1 der article 461-12 ei aplicabla ath dret en vigor deth cridat a acceptar o repudiar er eiretatge en moment dera entrada en vigor d’aguesta lei.
3. Er article 565-11.1.c s’aplique a toti es censi, quinsevolh que sigue era data dera sua constitucion.»





Palau del Parlament, 7 de juliol de 2015

El secretari tercer	La presidenta




Josep Rull i Andreu	Núria de Gispert i Català

